
   Чăвашсене

   Шевкен Гришши | Сăвă

   Хĕвел патне çул хыврăн

Эс, чăваш!

Çавах паян та темшĕн

Пит йăваш.

Сана шанса-çке Çеçпĕл

Сăввине

Шăратнă хĕрхенмесĕр

Сассине.



Епле çаплах эс, тусăм,

Çывăран,

Аннӳ чĕлхи пит сумсăр,

Эс вăран.

Чĕлхӳ пĕтсессĕн — пĕтĕ

Сан хунав.

Ун чух тинех кам кĕтĕр

Сан хутна.



Чăваш ачи параймĕ

Сассине,

Тăпру çинче вулаймĕ

Сăввине.

Тĕнче тавра саланнă

Чăвашсем!

Чăваш Енре пĕрлешĕр,

Пĕлĕшсем!



Пурте пĕрле сурсассăн

Кӳл пулать,

Мĕнпур чăваш тăрсассăн

Вăй пулать.

Вара тинех пуç çапмăн

Пуçлăха

Чăваш сасси вăратĕ

Уçлăха!

  